
যদি এ বলিস, টাকা কোথা তারা পাবে।

দে না কেন তাহাদের বিয়ে, টাকা হবে॥

সাফ্ কথা বলিতেছি তোমারে গো আমি।

আজ হতে নিজ পন্থা দেখ গিয়া তুমি॥

আমার ও টাকা হতে যদি তুমি খাবে।

নিশ্চিত একটি চড়ে প্রাণ তব যাকে॥

বেঘোরে যদ্যপি প্রাণ না হারাতে চাও।

এই বেলা যে যাহার পথ দেখে নাও॥

নতুবা বাধাব আমি কাণ্ড সে তুমুল।

কেন বল কেলেঙ্কারি হবে হুলস্থূল॥”

শুনিয়ে পুত্রের বাণী জননী অবাক্।

ভ্যাবাচ্যাকা লাগে যেন হয়ে যায় তাক্॥

বলে “হ্যাঁরে হতভাগা সন্তান আমার।

এই কি উচিত কথা হইল তোমার॥

ধিক্ ধিক্ শত ধিক্ আমার জীবনে।

নতুবা এমন পুত্র হবে কি কারণে॥

পুত্র কয় জননীরে হেন কুবচন।

মোর চেয়ে হতভাগী আছে কোন্ জন॥

ভাল, আর না খাইব টাকাতে তোমার।

ভাল শুধিলি রে ধার অভাগী মাতার॥

আমি যে পাপিষ্ঠা তার কিছু ভুল নাই।

নতুবা কি, হেতু বল্ এত কষ্ট পাই॥

